
Annotatsiya. O‘zbekiston hududlarida yashil iqtisodiyotni boshqarishning amaldagi mexanizmlari, ularning tash-
kiliy-huquqiy, institutsional va iqtisodiy jihatlari tahlil qilinadi. Hududiy boshqaruv organlari, xo‘jalik yurituvchi subyektlar va 
boshqa manfaatdor tomonlarning yashil iqtisodiyotga o‘tish jarayonidagi o‘zaro hamkorligi, tabiiy resurslardan oqilona foy-
dalanish hamda ekologik barqarorlikni ta’minlashga qaratilgan boshqaruv vositalari ko‘rib chiqiladi. Shuningdek, hududlarn-
ing ijtimoiy-iqtisodiy va ekologik xususiyatlarini hisobga olgan holda yashil loyihalarni moliyalashtirish, qayta tiklanuvchi 
energiya manbalaridan foydalanish, energiya samaradorligini oshirish va ekologik monitoringni tashkil etish mexanizmlar-
iga e’tibor qaratiladi. Hududiy darajada yashil iqtisodiyotni boshqarish mexanizmlarini o‘zaro muvofiqlashtirish va ularning 
samaradorligini oshirishga qaratilgan ilmiy-amaliy yondashuvlar yoritiladi.

Kalit so‘zlar: yashil iqtisodiyot, hududiy boshqaruv, boshqaruv mexanizmlari, institutsional mexanizmlar, ekologik barqa-
rorlik, tabiiy resurslardan oqilona foydalanish, qayta tiklanuvchi energiya, energiya samaradorligi, yashil investitsiyalar, 
ekologik monitoring.

O‘zbekistonda barqaror iqtisodiy o‘sishni ta’minlash, tabiiy resurslardan samarali foydalanish va iqlim 
o‘zgarishining salbiy oqibatlarini kamaytirish jarayonida yashil iqtisodiyotga o‘tish davlat siyosatining muhim 
yo‘nalishlaridan biriga aylandi. Mazkur jarayonning amaliy natijadorligi ko‘p jihatdan belgilangan vazifalarning 
hududiy darajada samarali boshqarilishiga bog‘liq. Chunki energiya, suv, yer, chiqindilar, ko‘kalamzorlashtirish 
va ekologik infratuzilma bilan bog‘liq vazifalarning katta qismi bevosita hududlarda amalga oshiriladi.

Amaldagi qonunchilikda ham mahalliy ijro etuvchi hokimiyat organlariga hududlarni iqtisodiy, ijtimoiy, 
madaniy va ekologik jihatdan rivojlantirish bo‘yicha chora-tadbirlarni amalga oshirish vakolati berilgan. Shu 
jihatdan yashil iqtisodiyotga o‘tishni nafaqat respublika darajasidagi tarmoq siyosati, balki hududiy boshqaruvning 
tarkibiy qismi sifatida ham ko‘rib chiqish zarur [1].

Tadqiqotning maqsadi O‘zbekiston hududlarida yashil iqtisodiyotni boshqarish bo‘yicha shakllangan 
amaldagi mexanizmlarni tizimlashtirish, ularning o‘zaro bog‘liqligini tahlil qilish hamda hududiy boshqaruv 
samaradorligini oshirish nuqtayi nazaridan takomillashtirish imkoniyatlarini aniqlashdan iborat.

Tahlil natijasida O‘zbekistonda hududiy yashil iqtisodiyotni boshqarish mexanizmlarini shartli ravishda 
beshta asosiy yo‘nalishga ajratish mumkin.

Birinchidan, strategik-dasturiy boshqaruv mexanizmi shakllangan. Oʻzbekiston Respublikasi Prezidentining 
2022-yil 2-dekabrdagi “2030-yilgacha Oʻzbekiston Respublikasining “yashil” iqtisodiyotga oʻtishiga qaratilgan 
islohotlar samaradorligini oshirish boʻyicha chora-tadbirlar toʻgʻrisida”gi PQ–436-son1 qaror bilan 2030-yilgacha 
O‘zbekiston Respublikasida yashil iqtisodiyotga o‘tish va yashil o‘sishni ta’minlash dasturi hamda tegishli 
harakatlar rejasi tasdiqlangan. Mazkur hujjatda hududlarni ularning salohiyati va xususiyatlaridan kelib chiqib 
rivojlantirish, mahalliy davlat hokimiyati organlarining mustaqilligi va mas’uliyatini oshirish, yashil iqtisodiyotga 
o‘tish bo‘yicha vakolatlarning bir qismini mahalliy darajaga o‘tkazish hamda mahalliy budjetlarda yashil 
iqtisodiyot choralarini nazarda tutish vazifalari belgilangan [2].

Mazkur mexanizmning muhim jihati shundaki, yashil iqtisodiyot bo‘yicha umumdavlat maqsadlari hududiy 
boshqaruv bilan bog‘langan. Shu bilan birga, vazirliklar, idoralar va mahalliy ijro etuvchi hokimiyat organlari 
tomonidan belgilangan maqsadli ko‘rsatkichlar bo‘yicha davriy hisobotlar taqdim etilishi nazarda tutilgan. Bu 
tizim strategik vazifalarni rejalashtirish bilan ularning ijrosini nazorat qilish o‘rtasida vertikal boshqaruv aloqasini 
yaratadi.

1	  Oʻzbekiston Respublikasi Prezidentining 2022-yil 2-dekabrdagi “2030-yilgacha Oʻzbekiston Respublikasining “yashil” iqtisodiyotga oʻtishiga 
qaratilgan islohotlar samaradorligini oshirish boʻyicha chora-tadbirlar toʻgʻrisida”gi PQ–436-son qaror: https://lex.uz/docs/-6303230 

Ikkinchidan, institutsional muvofiqlashtirish mexanizmi amal qilmoqda. Yashil iqtisodiyotga o‘tish choralarini 
muvofiqlashtirish bo‘yicha Idoralararo kengash davlat organlari, tarmoq vazirliklari va mahalliy ijro organlari 
faoliyatini muvofiqlashtiruvchi institut sifatida shakllantirilgan. 2024-yildan boshlab milliy shaffoflik tizimining joriy 
etilishi bilan Iqtisodiyot va moliya vazirligiga tegishli tarmoq muvofiqlashtiruvchilari faoliyatini uyg‘unlashtirish, 
ma’lumotlarning to‘liqligi va sifatini nazorat qilish hamda MRV (Monitoring, Reporting and Verification) — 
monitoring, hisobot va verifikatsiya tizimini yuritish vazifalari yuklatildi [4].

2025-yilda Ekologiya va iqlim o‘zgarishi milliy qo‘mitasining tashkil etilishi ekologiya, iqlim o‘zgarishi, 
chiqindilarni boshqarish, ekologik monitoring hamda yashil rivojlanish bilan bog‘liq vazifalarning institutsional 
asoslarini yanada takomillashtirdi. Qo‘mita yashil rivojlanish tamoyillarini joriy etish, issiqxona gazlari 
tashlamalarini kamaytirish hamda tegishli davlat dasturlari va strategiyalarini ishlab chiqish va amalga oshirishda 
ishtirok etadi [7].

Uchinchidan, hududiy rejalashtirish va hisobdorlik mexanizmi rivojlanmoqda. Amaldagi tartibga ko‘ra, 
Qoraqalpog‘iston Respublikasi, viloyatlar, Toshkent shahri hamda tuman va shaharlar uchun 2030-yilgacha 
mo‘ljallangan ekologik «master-reja»lar ishlab chiqilishi belgilangan. Ushbu master-rejalar tegishli mahalliy 
Kengashlarda tasdiqlanishi, jamoatchilik muhokamasidan o‘tkazilishi hamda ularning bajarilishi bo‘yicha hudud 
rahbarlari har chorakda mahalliy Kengashlar va jamoatchilik oldida hisobot berishi nazarda tutilgan. Bundan 
tashqari, hududlarni ekologik indikatorlar asosida baholash va ularning ekologik pasportlarini shakllantirish 
mexanizmi joriy etilgan [3].

Mazkur mexanizm hududiy yashil boshqaruvda muhim o‘zgarishni anglatadi. Ya’ni boshqaruv alohida 
ekologik tadbirlarni amalga oshirish bilan bir qatorda hududning uzoq muddatli ekologik holatini rejalashtirish 
va natijadorlikni baholashga ham yo‘naltirilmoqda.

To‘rtinchidan, moliyaviy-iqtisodiy boshqaruv vositalari bosqichma-bosqich kengaymoqda. Milliy yashil 
iqtisodiyot taksonomiyasi yashil loyihalar, investitsiyalar va moliyalashtirish manbalarini yagona mezonlar 
bo‘yicha tasniflash imkonini bermoqda. Davlat moliyaviy ko‘magidan foydalanadigan investitsiya loyihalarini 
yashil mezonlar asosida tasniflash ushbu yo‘nalishda moliyaviy resurslarning maqsadli yo‘naltirilishiga xizmat 
qiladi [8].

Bundan tashqari, 2025-yilda «yashil» davlat xaridlari tizimi joriy etilib, ularning davlat xaridlaridagi ulushini 
2030-yilgacha bosqichma-bosqich 30 foizga yetkazish belgilandi [5]. 2026-yilda esa davlat budjetini tuzish va 
ijro etish qoidalariga «yashil budjetlashtirish» tushunchasi kiritilib, ekologiya va atrof-muhit maqsadlarini budjet 
jarayonida hisobga olish mexanizmi huquqiy jihatdan mustahkamlandi.

Beshinchidan, natijadorlikni monitoring qilish va rag‘batlantirish mexanizmlari shakllantirilmoqda. Mahalliy 
ijro etuvchi hokimiyat organlari rahbarlari o‘rinbosarlari faoliyatini baholash uchun belgilangan namunaviy 
KPIlar tarkibiga alohida «Yashil yondashuvlar» bloki kiritilgan. Unda ijtimoiy obyektlar va xonadonlarning 
yashil energiya bilan qamrab olinishi, «Yashil makon» loyihasi doirasidagi ko‘kalamzorlashtirish ishlari hamda 
korxonalarda davlat ekologik monitoringini o‘tkazish kabi indikatorlar nazarda tutilgan [6].

Shuningdek, milliy shaffoflik tizimi doirasida issiqxona gazlari tashlamalari to‘g‘risidagi ma’lumotlarni yig‘ish, 
qayta ishlash, tekshirish va «Yashil iqtisodiyot» onlayn platformasiga joylashtirish mexanizmining joriy etilishi 
qaror qabul qilishda ma’lumotlarga asoslangan boshqaruvga o‘tish uchun zarur institutsional asos yaratmoqda 
[4].

Amaldagi mexanizmlarning tahlili ularning bir qator ijobiy jihatlarini ko‘rsatadi. Xususan, strategik maqsadlar 
va hududiy vazifalar o‘rtasidagi bog‘liqlik kuchaymoqda, mahalliy hokimiyat organlarining ekologik natijalar 
uchun mas’uliyati oshirilmoqda, rejalashtirish va monitoringning yangi shakllari joriy qilinmoqda hamda yashil 
moliyalashtirish instrumentlari shakllanmoqda.

Shu bilan birga, amaldagi tizimni yanada takomillashtirish imkoniyatlari mavjud. Birinchidan, yashil 
iqtisodiyot energetika, suv xo‘jaligi, ekologiya, qurilish, transport, qishloq xo‘jaligi va moliya kabi ko‘plab 
tarmoqlarni qamrab olgani sababli hududiy darajada ularning o‘zaro muvofiqlashtirilishini yanada kuchaytirish 
muhim ahamiyatga ega. 2026-yilda Denov misolida olib borilgan ilmiy tadqiqot ham milliy maqsadlarni mahalliy 
darajada amalga oshirish jarayonida sektorlararo hamkorlikni mustahkamlash, muvofiqlashtirish mexanizmlarini 
takomillashtirish va mahalliy institutsional salohiyatni oshirish imkoniyatlari mavjudligini ko‘rsatadi [9].

Ikkinchidan, amaldagi hududiy KPIlarning muhim qismi bajarilgan ishlar hajmini — o‘rnatilgan quyosh 
panellari, ekilgan daraxtlar yoki monitoring o‘tkazilgan obyektlar sonini baholashga qaratilgan. Kelgusida ularni 
hududning yakuniy ekologik-iqtisodiy natijalarini ifodalovchi ko‘rsatkichlar, jumladan, energiya va suv sig‘imi, 
chiqindilarni qayta ishlash ulushi, yashil investitsiyalar hajmi, atmosferaga tashlanmalar dinamikasi hamda 
yashil budjet xarajatlari ulushi bilan to‘ldirish maqsadga muvofiq.

Xulosa o‘rnida ta’kidlash joizki, O‘zbekistonda hududlarda yashil iqtisodiyotni boshqarishning strategik, 
institutsional, rejalashtirish, moliyaviy va monitoring mexanizmlaridan iborat ko‘p bosqichli tizim shakllanmoqda. 
Amaldagi mexanizmlar alohida ekologik tadbirlarni boshqarish bilan bir qatorda natijadorlik, hisobdorlik va 
ma’lumotlarga asoslangan hududiy boshqaruv modelini rivojlantirish tendensiyasini ko‘rsatadi.

Tadqiqot natijalariga ko‘ra, keyingi bosqichda hududning ekologik master-rejasi, kompleks ijtimoiy-iqtisodiy 
rivojlantirish dasturi va mahalliy budjetni yagona boshqaruv sikliga birlashtirish; hududlar uchun iqtisodiy va 
ekologik natijalarni birgalikda aks ettiruvchi yagona yashil KPI tizimini shakllantirish; mahalliy budjetlarda yashil 
xarajatlarni alohida markirovkalash hamda mavjud raqamli monitoring tizimlarini o‘zaro integratsiya qilish 
maqsadga muvofiq. Bunday yondashuv mahalliy hokimiyat organlari faoliyatini alohida tadbirlar ijrosi bilan bir 
qatorda hududning uzoq muddatli yashil rivojlanish natijalari uchun javobgarlikka yo‘naltirish imkonini beradi.

